Does ond un peth i frolio amdano.
(Llythyr Paul at y Galatiaid_34)
11 Edrychwch mor fawr ydy fy llawysgrifen i! 
12 Mae'r rhai sy’n ceisio eich gorfodi chi i gael eich enwaedu yn gwneud sioe o beth sydd wedi ei wneud i’r corff. A pham? Am eu bod nhw eisiau osgoi cael eu herlid am ddweud mai dim ond croes y Meseia sy’n achub. 13 Ond dydy’r rhai sydd wedi eu henwaedu ddim yn gwneud popeth mae’r Gyfraith Iddewig yn ei ddweud beth bynnag! Y rheswm pam maen nhw eisiau i chi fynd trwy’r ddefod o gael eich enwaedu ydy er mwyn iddyn nhw gael brolio am y peth! 14 “Na!” meddwn innau. Does ond un peth i frolio amdano: croes ein Harglwydd Iesu Grist. Mae’r groes yn golygu fod y byd a’i bethau yn hollol farw i mi, a dw innau’n farw i’r byd a’i bethau.          (Galatiaid 6:11-14)
Mae Paul yn tynnu at ddiwedd ei lythyr at y Galatiaid. Does neb yn hollol siŵr pam ei fod wedi cyfeirio at ei lawysgrifen. Mae rhai’n meddwl ei fod wedi sgwennu ar frys ac felly’n sgwennu’n flerach nag arfer. Mae eraill yn amau bod ei lawysgrifen yn fawr oherwydd fod rhywbeth yn bod ar ei lygaid (cyfeiriodd at hyn yn Galatiaid 4:15). Beth bynnag yw’r rheswm am ei lawysgrifen fawr mae’n amlwg ei fod eisiau i’r Galatiaid wybod mai fo, Paul, oedd wedi sgwennu’r llythyr. 
Unwaith eto enwaedu sydd o dan sylw. Ym mhob ffordd posib roedd yr Iddeweiddwyr wedi bod yn gwasgu’r Galatiaid i dderbyn enwaediad; roedden nhw wedi bod yn dysgu mai hyn fyddai coron y ffydd Gristnogol. Roedden nhw wedi bod yn drysu’r Galatiaid wrth ddweud mai derbyn y ddefod yma oedd yn eu gwneud nhw’n Gristnogion yn ystyr lawnaf y gair. Wrth wneud hyn roedden nhw’n osgoi cael eu herlid gan Iddewon oedd yn credu mor gryf fod enwaedu yn hanfodol i ennill ffafr Duw.

Roedd Paul wedi ailadrodd ei neges droeon drwy’r llythyr – credu yn Iesu Grist, a Iesu Grist yn unig, ydy’r ffordd i gael perthynas iawn hefo Duw.

Mae’n rhaid i arweinwyr Cristnogol wrthsefyll athrawon celwyddog. Dydy athrawon celwyddog ddim fel arfer yn bobl gas, annifyr. Maen nhw’n debyg iawn i Gristnogion go iawn ac yn mynd i addoli a phregethu mewn capeli ac eglwysi. Ond, dydy beth mae nhw’n ei ddweud ddim yn gywir, oherwydd eu bod yn tynnu’n groes i’r Beibl. 
Dydy Cristnogion ddim yn hoffi dadlau, gan fod y Beibl yn pwysleisio dro ar ôl tro mai dangos cariad at bobl eraill a byw mewn heddwch â phawb hyd eithaf eu gallu ydy rôl y Cristion i fod. Ond, ddylai Cristion ddim goddef celwydd.  Rhaid gwrthwynebu unrhyw gelwydd sy’n cael ei ddweud am Iesu Grist a’i groes.  Yn anffodus, er fod Cristnogion (gobeithio!) yn ceisio dadlau yn rhesymol am y materion yma, dydy eu geiriau byth yn mynd i blesio pawb. Yn union fel cafodd Paul ei wrthwynebu, felly hefyd bydd Cristnogion heddiw yn cael gwrthwynebiad. 

Roedd Paul yn ceisio dangos i’r Galatiaid mai nid er eu lles nhw roedd yr Iddeweiddwyr yn gweithio, ond er eu lles eu hunain. Roedd yr Iddeweiddwyr eisiau gallu brolio fod llawer wedi cael eu henwaedu. Cymhellion hunanol oedd gan yr Iddeweiddwyr. 
Be oedd Paul yn brolio ynddo?

Be oedd croes Iesu Grist yn ei olygu i Paul?



Mae’r gair ‘byd’ yn adnod 14 yn cyfeirio at gymdeithas sydd heb Dduw ac ar wahân i Iesu Grist. Ar ôl dod yn Gristion roedd Paul yn sefyll ar wahân i’r ‘byd’ a’i bethau. Cafodd ffordd newydd o edrych ar fywyd; i ddweud y gwir cafodd ei fywyd ei droi a’i ben i waered! Wyt ti’n ei gofio yn disgrifio popeth oedd yn arfer bod mor bwysig iddo fel ‘sbwriel’, o’i gymharu ag adnabod Iesu Grist? Dyna ddweud mawr! 

